
Abenduaren 21eko 1328/2001 Foru Agindua, 309 eredua onartzen duena.  

 

GIPUZKOAKO FORU ALDUNDIA 

OGASUN ETA FINANTZA DEPARTAMENTUA 

Abenduaren 21eko 1.328/2001 FORU AGINDUA, Balio Erantsiaren 
gaineko Zergaren ez-aldizkako autolikidazioa egiteko 309 eredua 
onartzen duena.  

Otsailaren 1eko 49/1995 Foru Aginduak Balio Erantsiaren gaineko Zergaren ez-
aldizkako aitorpen-autolikidazioa egiteko 309 eredua onartu zuen pezetatan, besteak 
beste. Era berean, urtarrilaren 4ko 2/1999 Foru Aginduaren bidez 309 eredua onartu zen 
eurotan. 

2002ko urtarrilaren 1etik aurrera, aitorpen-likidazio guztiak eurotan bete eta aurkeztu 
beharko dira bakarrik. Era berean, Balio Erantsiaren gaineko Zergaren ez-aldizkako 
aitorpen hori egiteko, foru agindu honen bidez onartutako eredua erabili beharko da.  

Foru agindu hau onartzeko arrazoia da 309 eredua moldatu behar izatea urriaren 5eko 
1.082/2001 Errege Dekretuaz onartutako Balio Erantsiaren gaineko Zergaren 
Erregelamenduaren 71. artikuluaren idazkera berrira. Izan ere, artikulu horren arabera, 
ez-aldizkako aitorpen-likidazio berezia aurkezteko kasuak gehitu daitezke foru agindu 
bidez.  

Era berean, 1.082/2001 Errege Dekretuak bosgarren xedapen gehigarria sartu du Balio 
Erantsiaren gaineko Zergaren Erregelamenduan, derrigorrezko prozedura administratibo 
eta judizialei dagokienez. Xedapen hartan jasotakoaren arabera, Balio Erantsiaren 
gaineko Zergari lotuta prozedura horien barruan egiten diren ondasun salmenten eta 
zerbitzu prestazioen kasuan, esleipen hartzaileak xedapen horretan aitortutako 
ahalmenak gauzatzen dituenean, Balio Erantsiaren gaineko Zergaren Erregelamenduak 
71. artikuluaren 7 apartatuan araututako ez-aldizkako aitorpen-likidazio berezirako 
ereduaren bidez aitortu eta ordaindu beharko du zergaren kuota esleipen hartzaileak.  

Gauzak horrela, hau, 

XEDATU DUT 

1. artikulua.  309 eredua onartzea. 

Bat.  Balio Erantsiaren gaineko Zergaren ez-aldizkako aitorpen-likidaziorako 309 eredua onartu da, foru 
agindu honen I. eranskinean agertzen dena. 



 
 
 
 
Bi.  309 ereduak bi ale ditu: 

—Subjektu pasiboaren alea. 

—Administrazioaren alea. 

2. artikulua.  309 eredua aurkeztera behartuak. 

Hona eredua aurkeztu behar dutenak: 

1.  Ondasunen batasun barruko eskurapenak egiten dituzten ondorengo subjetu pasiboak, baldin eta Balio 
Erantsiaren gaineko Zergaren ondorioetarako identifikatuta badaude beren batasun barruko eskurapenak 
abenduaren 29ko Balio Erantsiaren gaineko Zergari buruzko 102/1992 Foru Dekretuak 14. artikuluan 
jasotako mugara iristeagatik edo artikulu horretan jasotako aukera gauzatzeagatik:  

a)  Nekazaritza, abeltzaintza eta arrantza erregimen berezia duten subjektu pasiboak, erregimen horretara 
bildutako jarduera garatzera zuzendutako batasun barruko erosketak direnean. 

b)  Zergaren kenkari osoa edo zati batekoa egiteko eskubidea sortzen ez duten eragiketak soilik egiten 
dituzten subjetu pasiboak. 

c)  Enpresari edo profesional gisa ez diharduten pertsona juridikoak. 

2.  Nekazaritza, abeltzaintza eta arrantzaren erregimen berezira bildutako subjektu pasiboek ere 309 
eredua aurkeztu beharko dute, baldin eta beren jardueraren barruan Balio Erantsiaren gaineko Zergari 
lotutako eta salbuetsi gabeko ondasun higiezinen salmentak egiten badituzte eta zerga horren subjektu 
pasiboak badira abenduaren 29ko 102/1992 Foru Dekretuak 84. artikuluaren bat apartatuko 2 zenbakian 
jasotakoaren arabera. 

3.  Era berean, aipatu eredua aurkeztu beharko dute ondasunen batasun barruko eskurapenak eta 
abenduaren 29ko 102/1992 Foru Dekretuak 84. artikuluaren bat apartatuko 2 zenbakian aipatutako 
eragiketak egiten dituzten subjektu pasiboek. Eragiketei baliokidetasun gainkarguaren erregimen berezia 
ezarriko zaie. Era berean, aipatu eredua aurkeztu beharko dute baliokidetasun errekargua aplikatu 
beharreko jarduerak bakarrik egiten dituzten subjektu pasiboek, 102/1992 Foru Dekretuak 20. 
artikuluaren Bi apartatuan eta Balio Erantsiaren gaineko Zergaren Erregelamenduari buruzko abenduaren 
29ko 1.624/1992 Errege Dekretuak 8. artikuluaren 1 apartatuan jasotako salbuespena izateari uko egin 
dioten eragiketak egiten dituztenean.  

4.  Era berean, enpresari edo profesional izaera ez duten eta ordain truke garraiobide berrien batasun 
barruko eskurapenak egiten dituzten pertsona edo entitateek 309 eredua aurkeztu beharko dute. 

5.  Balio Erantsiaren gaineko Zergaren enpresari edo profesionalak diren esleipen hartzaileek 309 eredua 
aurkeztu beharko dute, derrigorrezko prozedura administratibo edo judizialetan, baldin eta ahalmena 
badute zergaren subjektu pasiboaren izenean eta kontura aitorpen-likidazioa aurkezteko eta esleipen 
eragiketatik ateratzen den zenbatekoaren aitorpen-likidazioa eta ordainketa egiteko, Balio Erantsiaren 
gaineko Zergaren Erregelamenduko bosgarren xedapen gehigarrian jasotakoaren arabera. 

6.  Hala erabakitzen diren zergaren subjektu pasiboak ere aurkeztuko dute. 

3. artikulua.  309 eredua aurkezteko epea. 

Bat.  309 eredua hiruhilabeteko likidaziorako epea amaitzen den ondorengo hilabeteko lehenengo hogeita 
bost egun naturaletan aurkeztu eta ordaindu beharko da. Dena den, azkeneko likidazioaldiari dagokion 
aitorpena ondorengo urteko urtarrilaren lehendabiziko hogeita hamar egunetan aurkeztu beharko da. 



 
 
 
 
Bi.  Aurreko apartatuan xedatutakotik salbuetsita daude garraiobide berrien batasun barruko eskurapenen 
aitorpen-likidazioak. Horien kasuan 309 eredua garraiobidea eskuratu eta hogeita hamar egun naturaleko 
epean aurkeztu beharko da eragiketa egin denetik aurrera eta, beti ere, garraiobide horiek behin betiko 
matrikulatu baino lehen.  

Hiru.  Derrigorrezko prozedura administratibo edo judizialak badira, aurkezpen epea hilabetekoa izango 
da esleipenaren zenbatekoa ordaintzen denetik aurrera. 

4. artikulua.  309 eredua aurkezteko lekua. 

Zergabilketarako laguntzaile gisa aritzeko Zergabilketa Erregelamenduak xedatzen duen eran 
baimendutako entitateren baten bitartez aurkeztuko da 309 eredua (bankuak, aurrezki kutxak eta kreditu 
kooperatibak). 

Amaierako xedapena. 

Foru agindu hau 2002ko urtarrilaren 1ean jarriko da indarrean. 

Donostia, 2001eko abenduaren 21a.—Antton Marquet Artola, Ogasun eta Finantza Departamentuko Foru 
Diputatua.  

